
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ 
Во легислативата на Република Македонија со Законот за странците („Службен весник на Република Македонија“ број 35/06, 66/07, 117/08, 92/09 и 156/10) се уредуваат прашањата што се однесуваат на условите за влез, напуштање и престој на странците во Република Македонија, како и нивните права и обрски.

Имено, во глава II. ,,Влез на странци и напуштање на Република Македонија,, се утврдуваат општите и посебните услови за влез на странец во Република Македонија, а во случаи утврдени со закон Министерството за внатрешни работи донесува решение за одбивање на влез на странец во Република Македонија (член 24).

Во глава IV. ,,Престој на странци,, утврдена е надлежност на Министерството за внатрешни работи за донесување на решение по поднесено барање од странец за издавање на дозвола за привремен престој во Република Македонија (член 53),  решение за одбивање на барање за продолжување на дозволата за привремен престој (член 57), решение за прекинување на периодот на одлучување  на странецот кој е жртва на трговија со луѓе (член 81), решение за одземање на правото на привремен престој (член 85), решение по поднесено барање за издавање на дозвола за постојан престој (член 90) и решение за одземање на правото на постојан престој (член 92).  
Во глава V. ,,Протерување и присилно отстранување на странец,, утврдена е надлежност на Министерството за внатрешни работи за донесување решение за протерување на странецот од Република Македонија (член 103), решение за привремено задржување на странецот кој од било кои причини не е можно присилно да се отстрани од територијата на Република Македонија во Прифатниот центар на Министерството за внатрешни работи (члрн 108), како и решение за огранучивање на движењето на странецот само во местото на престој во случаи утврдени со закон (член 110).
Во глава VI. ,,Патни и други исправи на странец,, уредено е дека Министерството за внатрешни работи со решение одлучува по поднесено барање на странец за издавање на патна исправа за странец (член 118). Исто така, ова Министерство донесува и решение за одземање на патна исправа на странец (член 126).

Во сите горенаведени членови покрај утврдувањето на надлежноста на Министерството за внатрешни работи за донесување на предметните решенија, исто така утврдено е и правото на странецот за поднесување на жалба против овие решенија во рок од осум дена од денот на приемот на решението до надлежната комисија на Владата на Република Македонија. Решението на надлежната комисија на Владата ќе се донесе во рок од 30 дена од денот на поднесување на жалбата, а против решението на надлежната комисија на Владата може да се поведе управен спор пред надлежен суд, согласно со Законот за управните спорови.

Со донесувањето на Законот за основање на Државната комисија за одлучување во управна постапка и постапка од работен однос во втор степен (,,Службен весник на Република Македонија,, бр.51/2011) согласно член 1 став 1 на овој Закон, една од надлжностите на оваа комисија е решавањето по жалби против решенија донесени во управна постапка во прв степен од страна на министерствата, другите органи на државната управа, организации утврдени со закон и други државни органи.

Согласно член 11 став 3 од предметниот Закон, законите со кои е утврдено  правото за жалба пред комисиите на Владата на Република Македонија за решавање во управна постапка во втор степен за одделни управни работи ќе се усогласат со одредбите на овој закон до денот на започнување со примена на овој закон.

Воедно, со донесување на Законот за изменување и дополнување на Законот за Владата на Република Македонија (,,Службен весник на Република Македонија бр.51/2011) се брише одредбата од овој закон согласно која Владата образува комисии за решавање во управна постапка во втор степен за одделни управни области, како и одредбата за составот на овие комисии. Во членот 3 од овој Закон, утврдено е дека законите со кои е утврдено правото на жалба пред комисиите на Владата на Република Македонија за решавање во управна постапка во втор степен за одделни управни работи ќе се усогласат со одредбите на овој закон до денот на започнување со примената на овој закон.

Во контекст на наведеното, со Предлогот на законот за изменување на Законот за странците се врши усогласување на Законот за странците со горенаведените закони, во делот на донесување на решенија во управна постапка во прв степен и во делот на правото на жалба.

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН 

    Oсновната заложба при изготвување на Предлогот на закон за изменување на Законот за странците е усогласување на одредбите на овој Закон во кои  е уредена надлежноста на Министерството  за внатрешни работи за донесување на решенија во управна постапка во прв степен, како и правото на странецот за поднесување жалба против овие решенија, со одредбите на Законот за основање на Државната комисија за одлучување во управна постапка и постапка од работен однос во втор степен и Законот за изменување и дополнување на Законот за Владата на Република Македонија.  
Предлогот на закон за изменување на Законот за странците се заснова врз исти начела врз кои е заснован Законот за странците.

Со решенијата содржани во Предлогот на закон за изменување на Законот за странците се настојува да се почитува принципот на конзистентност на правниот поредок на Република Македонија.
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА 

За извршување на предложениот закон не се потребни финансиски средства од Буџетот на Република Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За извршување на предложениот закон не се потребни финансиски средства и истиот не повлекува материјални обврски за одделни субјекти.
ПРЕДЛОГ НА ЗАКОН 

ЗА ИЗМЕНУВАЊЕ НА ЗАКОНОТ ЗА СТРАНЦИТЕ

Член 1

Во Законот за странците („Службен весник на Република Македонија“ број 35/06, 66/07, 117/08, 92/09 и 156/10)  во член 24 во ставот 3, во член 53 во ставот 3, во член 57 во ставот 5,  во член 81 во ставот 7, во член 85 во ставот 3, во член 90 во ставот 6, во член 92 во ставот 3, во член 103 во ставот 6, во член 108 во ставовите 5 и 7, во член 110 во ставовите 2 и 3, во член 118 во ставот 4 и во член 126 во ставовите 2 и 4 зборовите ,,надлежната комисија на Владата на Република Македонија“ се заменуваат со зборовите ,, Државната комисија за одлучување во управна постапка и постапка од работен однос во втор степен.“

Член 2

Во член 24 во ставовите 5 и 6, во член 53 во ставовите 4 и 5, во член 57 во ставовите 6 и 7, во член 81 во ставовите 8 и 9, во член 85 во ставовите 6 и 7, во член 90 во ставовите 7 и 8, во член 92 во ставовите 4 и 5, во член 103 во ставовите 9 и 10, во член 108 во ставот 8, во член 110 во ставот 4, во член 118 во ставовите 5 и 6 и во член 126 во ставот 5 зборовите ,,надлежната комисија на Владата“ се заменуваат со зборовите ,, Државната комисија за одлучување во управна постапка и постапка од работен однос во втор степен.“

Член 3

Овој закон влегува во сила осмиот ден од денот на објавувањето во „Службен весник на Република Македонија“, а ќе започне да се применува со започнување на примената на Законот за основање на Државна комисија за одлучување во управна постапка и постапка од работен однос во втор степен.

О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Oсновната цел при изготвување на Предлогот на закон за изменување на Законот за странците е усогласување на одредбите на овој Закон во кои  е уредена надлежноста на Министерството  за внатрешни работи за донесување на решенија во управна постапка во прв степен, како и правото на жалба на странецот за поднесување жалба против овие решенија, со одредбите на Законот за основање на Државната комисија за одлучување во управна постапка и постапка од работен однос во втор степен и Законот за изменување и дополнување на Законот за Владата на Република Македонија.  

Во оваа смисла, со предложениот член 1 се овозможува остварување на правото на странецот за поднесување на жалба во рок од осум дена од денот на приемот на решението до Државната комисија за одлучување во управна постапка и постапка од работен однос во втор степен, против решенијата донесени од Министерството за внатрешни работи и тоа: решение за одбивање на влез на странец во Република Македонија, решение по поднесено барање од странец за издавање на дозвола за привремен престој во Република Македонија, решение за одбивање на барање за продолжување на дозволата за привремен престој, решение за прекинување на периодот на одлучување  на странецот кој е жртва на трговија со луѓе, решение за одземање на правото на привремен престој, решение по поднесено барање за издавање на дозвола за постојан престој, решение за одземање на правото на постојан престој, решение за протерување на странецот од Република Македонија, решение за привремено задржување на странецот кој од било кои причини не е можно присилно да се отстрани од територијата на Република Македонија во Прифатниот центар на Министерството за внатрешни работи, решение за огранучивање на движењето на странецот само во местото на престој во случаи утврдени со закон, решение по поднесено барање на странец за издавање на патна исправа за странец, како и решение за одземање на патна исправа на странец.

Со предложениот член 2 се врши потребното усогласување со горенаведената законска регулатива на одредбите кои се однесуваат на донесување на решението на Државната комисија за одлучување во управна постапка и постапка од работен однос во втор степен во рок утврден со закон и на можноста за поведување на управен спор пред надлежен суд согласно со Законот за управните спорови против решението на оваа Комисија.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел усогласување на Законот за странците со одредбите на   Законот за основање на Државната комисија за одлучување во управна постапка и постапка од работен однос во втор степен и Законот за изменување и дополнување на Законот за Владата на Република Македонија.  

III.     ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија  ќе се постигне целосна хармонизација на позитивната законска регулатива и ке се одржи конзистентноста на правниот поредок во Република Македонија. 
ИЗВОД НА ОДРЕДБИ ОД ЗАКОНОТ ЗА СПРЕЧУВАЊЕ НА НАСИЛСТВОТО И НЕДОСТОЈНОТО ОДНЕСУВАЊЕ НА СПОРТСКИТЕ НАТПРЕВАРИ
 ШТО СЕ МЕНУВААТ
Член 24
        
Решение за одбивање на влез на странец во Република Македонија донесува Министерството за внатрешни работи.

        
Во случај кога се одбива влез на странец од причини наведени во член 23 став 1 алинеја 2 на овој закон, надлежниот орган не е должен да ги образложи причините од кои се раководел при донесувањето на таквото решение.    
         
Против решението од став 1 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.

        
Жалбата од став 3 на овј член не го одлага извршувањето на решението. 

         
Решението на надлежната комисија на Владата ќе се донесе во рок од петнаесет дена од денот на поднесување на жалбата.

        
Против решението на надлежната комисија на Владата може да се поведе управен спор пред надлежен суд, согласно Законот за управни спорови.

        
До донесувањето и спроведувањето на решението за одбивање на влез странецот може на граничните премини да се смести во посебни простории на Министерството за внатрешни работи наменети за таа цел. 

Член 53
 
За барањето на странецот за издавање на дозвола за привремен престој во Република Македонија одлучува Министерството за внатрешни работи со решение.


Решението од став 1 на овој член му се доставува на странецот преку дипломатско-конзуларното претставништво на Република Македонија во странство каде странецот го поднел барањето.


Против решението од став 1 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.


Решението на надлежната комисија на Владата ќе се донесе во рок од 30 дена од денот на поднесување на жалбата.

Против решението на надлежната комисија на Владата може да се поведе управен спор пред надлежен суд, согласно со Законот за управни спорови. 

Член 57

Дозвола за привремен престој се издава за време што е потребно за исполнување на целта на престојот, но не подолго од една година.


На барање на странецот што се поднесува најдоцна 30 дена пред истекот на рокот на важење на дозволата, дозволата за привремен престој може да се продолжува ако се исполнети условите од член 50 на овој закон, при што секое продолжување не може да биде подолго од една година.


Странецот, кој во рокот утврден во став 2 на овој член, поднел барање за продолжување на дозволата за привремен престој може да остане во Република Македонија до донесување на конечна одлука по неговото барање, за што Министерството за внатрешни работи му издава посебна потврда со која може да престојува во Република Македонија до донесување на одлука за неговото барање. 


Дозволата за привремен престој нема да се продолжи ако се утврди дека странецот неоправдано не престојувал во Република Македонија подолго од една четвртина од рокот за кој му е издадена дозволата за привремен престој. 


Против решението на Министерството за внатрешни работи со кое се одлучува за продолжување на дозволата за привремен престој, странецот има право на жалба во рок од осум дена од денот на приемот на решението до надлежната комисија на Владата на Република Македонија.


Решението на надлежната комисија на Владата ќе се донесе во рок од 30 дена од денот на поднесување на жалбата.


Против решението на надлежната комисија на Владата може да се поведе управен спор пред надлежен суд, согласно со Законот за управни спорови. 
Член 81


На странец за кого постојат основи на сомнение дека е жртва на кривично дело “Трговија со луѓе“ утврдено со Кривичниот законик му се овозможува период на одлучување во траење до два месеци со цел укажување заштита и помош во закрепнувањето и избегнување на влијанието на сторителите на кривичното дело “Трговија со луѓе“.За време на периодот на одлучување  странецот кој е жртва на трговија со луѓе треба да донесе одлука дали ќе соработува со надлежните државни органи во откривањето на кривичните дела и сторителите или ќе се врати во државата чиј државјанин е или во која има законски престој.


Странецот од ставот 1 на овој член за време на периодот на одлучување се сместува во посебна просторија во Прифатниот центар за странци на Министерството за внатрешни работи.


Во случај кога жртви на трговија со луѓе се малолетници под 18 години живот, раководејќи се најдобрите интереси на малолетниците, периодот од став 1 на овој член може да се продолжи.  

Жртвите на трговија со луѓе од ставот 3 на овој член за време на периодот на одлучување се сместуваат во посебна просторија во Прифатниот центар за странци на Министерството за внатрешни работи.
 
За време на периодот утврден во ставовите 1 и 3 на овој член странецот не може да биде протеран од Република Македонија.
     
Периодот од став 1 на овој член може да биде прекинат ако:

· странецот доброволно, активно или по негова иницијатива ги обновил контактите со лицата за кои постои основано сомнение дека се вклучени во извршувањето на кривично дело “Трговија со луѓе“ или

· тоа го налагаат причините на заштита на јавниот ред  и националната безбедноста на Република Македонија.      

      
За прекинување на периодот на одлучување Министерството за внатрешни работи донесува решение, против кое странецот има право на жалба во рок од осум дена од денот на приемот на решението до надлежната комисија на Владата на Република Македонија.

     
Решението на надлежната комисија на Владата ќе се донесе во рок од 30 дена од денот на поднесувањето на жалбата.

     
Против решението на надлежната комисија на Владата може да се поведе управен спор пред надлежен суд, согласно со Законот за управни спорови.  

Член 85

Решение за одземање на правото на привремен престој донесува Министерството за внатрешни работи.


Во решението од став 1 на овој член се определува рокот во кој странецот е должен да ја напушти територијата на Република Македонија.


Против решението од став 1 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.


Жалбата на решението поднесено од странец кој престојувал на територијата на Република Македонија до три месеци или врз основа на дозвола за привремен престој помалку од три години не го одлага извршувањето на решението.


Одредбата од став 4 на овој член не се однесува во случај ако странецот има дете кoе е со законски престој на територијата на Република Македонија и кое живее во заедничко семејно домаќинство со странецот.


Решението на надлежната комисија на Владата ќе се донесе во рок од 15 дена од денот на поднесување на жалбата.


Против решението на надлежната комисија на Владата може да се поведе управен спор пред надлежен суд, согласно со Законот за управни спорови.


Одземање на правото на привремен престој се внесува во патната исправа на странецот.
Член 90
         
Дозволата за постојан престој се издава врз основа на поднесено барање на странецот.

         
Кон барањето од став 1 ан овој член странецот е должен да достави и важечка и призната патна исправа или заверен препис од истата, како и докази дека се исполнети условите од чел 89 став 1 алинеи од 1 до 5 на овој закон.

         
За барањето на странецот за издавање на дозвола за постојан престој одлучува Министерството за внатрешни работи со решение.


Решението од ставот 3 на овој член, Министерството за внатрешни работи ќе го донесе во рок од шест месеци од денот на доставувањето на барањето со документите од ставот 2 на овој член.


 Во случај кога се одбива барањето на странецот од причини утврдени во член 89 став 1 алинеја 6 на овој закон надлежниот орган не е должен да ги образложи причините од кои се раководел при донесување на таквото решение.

         
Против решението од став 3 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.
         
Решението на надлежната комисија на Владата ќе се донесе во рок од 30 дена од денот на поднесување на жалбата.

         
Против решението на надлежната комисија на Владата може да се поведе управен спор пред надлежен суд, согласно со Законот за управни спорови.      

Член 92

Решение за одземање на правото на постојан престој донесува Министерството за внатрешни работи.


Во решението од став 1 на овој член се определува рокот во кој странецот е должен да ја напусти територијата на Република Македонија.


Против решението од став 1 на овој член странецот има право на жалба во рок од осум дена од денот на приемот на решението до надлежната Комисија на Владата на Република Македонија.


Решението на надлежната комисија на Владата ќе се донесе во рок од 30 дена од денот на поднесување на жалбата.


Против решението на надлежната комисија на Владата може да се поведе управен спор пред надлежен суд, согласно со Законот за управни спорови.      

 
Одземањето на правото на постојан престој се внесува во патната исправа на странецот.
Член 103

Министерството за внатрешни работи донесува решение за протерување на странецот од Република Македонија.


Сo решението од став 1 на овој член се определува и рокот во кој странецот е должен да ја напушти територијата на Република Македонија, како и времето за кое му е забрането повторно влегување во Република Македонија, што не може да биде пократко од шест месеци ниту подолго од пет години.


При определување на рокот во кој странецот е должен да ја напушти територијата на Република Македонија се зема предвид времето кое е потребно странецот да ги обезбеди потребните документи или финансиските средства за напуштање на Република Македонија.


Во случај кога странецот се протерува од причини на национална безбедност надлежниот орган не е должен да ги образложи причините од кои се раководел при донесувањето на таквото решение.

 
Со решението од став 1 на овој член странецот се известува дека ако доброволно не ја напусти територијата на Република Македонија во определениот рок, присилно ќе се отстрани  од Република Македонија.


Против решението од став 1 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.

Жалбата на решението на странецот кој незаконито престојувал во Република Македонија до три месеци или врз основа на дозвола з апривремен престој помалку од две години, не го одлага извршувањето.


Одредбата од став 7 на овој член не се однесува на странец кој има деца кои законски престојуваат на територијата на Република Македонија и кои живеат во заедничко семејно домаќинство со странецот.


Решението на надлежната комисија на Владата ќе се донесе во рок од 15 дена од денот на поднесување на жалбата.


Против решението на надлежната комисија на Владата може да се поведе управен спор пред надлежен суд, согласно со Законот за управни спорови.

Протерувањето, рокот во кој странецот е должен да ја напушти територијата на Република Македонија, како и времето за кое на странецот му е забрането повторно влегување во Република Македонија се запишуваат во патната исправа на странецот.

Член 108
 
Заради обезбедување во постапката за присилно отстранување странецот може да биде задржан од страна на Министерството за внатрешни работи најдолго 24 часа.


За сместување на странци кои од било кои причини не е можно да се отстранат од територијата на Република Македонија во рокот утврден во став 1 на овој член, се формира Прифатен центар за странци на Министерството за внатрешни работи (во натамошниот текст: Прифатен центар). 

 
Министерството за внатрешни работи донесува решение за привремено задржување на странецот од став 2 на овој член во Прифатниот центар.

 
Во Прифатниот центар привремено може да се задржи и странец за кого е донесено решение за протерување, а не поседува важечка и призната патна исправа, за што Министерството за внатрешни работи ќе донесе решение за негово привремено задржување.


Против решението од ставовите 3 и 4 на овој член странецот има право на жалба во рок од осум дена од денот на приемот на решението до надлежната комисија на Владата на Република Македонија.

      
Жалбата не го одлага извршувањето на решението.

Решението на надлежната комисија на Владата на Република Македонија ќе се донесе во рок од 15 дена од денот на поднесувањето на жалбата. 

 
Против решението на надлежната комисија на Владата може да се поведе управен спор пред надлежен суд, согласно со Законот за управните спорови.

Член 110



Странец кој не може присилно да се отстрани, како и странецот од член 108 став 4 на овој закон, доколку има обезбедено сместување и средства за издржување во Република Македонија и од околностите на случајот може да се оцени дека не е потребно сместување на странецот во Прифатниот центар, Министерството за внатрешни работи може да донесе решение со кое ќе му го ограничи движењето само во местото на престој и ќе одреди обврска за негово редовно јавување во одредени временски периоди на најблиската полициска станица. 

       
Против решението од став 1 на овој член  странецот има право на жалба во рок од осум дена од денот на приемот на решението надлежната комисија на Владата на Република Македонија.

Решението на надлежната комисија на Владата на Република Македонија ќе се донесе во рок од 30 дена од денот на поднесувањето на жалбата. 


Против решението на надлежната комисија на Владата може да се поведе управен спор пред надлежен суд, согласно со Законот за управните спорови.

Член 118
Патна исправа за странец се издава на барање на странец кој наполнил 18 години живот и кој има потполна деловна способност. 

За малолетно лице, односно лице кое нема потполна деловна способност, барањето за издавање на патна исправа го поднесува еден од родителите, во согласност со другиот родител.

Кога родителското право го врши еден од родителите, барањето за издавање на патна исправа за лице помладо од 18 години живот го поднесува родителот на кого лицето му е доверено на чување и воспитување.
За барањето на странецот одлучува Министерството за внатрешни работи со решение, против кое странецот има право на жалба во рок од осум дена од приемот на решението до надлежната комисија на Владата на Република Македонија.
Решението на надлежната комисија на Владата ќе се донесе во рок од 30 дена од денот на поднесувањето на жалбата.   


Против решението на надлежната комисија на Владата може да се поведе управен спор пред надлежен суд, согласно со Законот за управните спорови.

Одредбите од ставовите 1, 2, 3, 4, 5 и 6 на овој член не се однесуваат за издавање на патна исправа за признаен бегалец.

Член 126
           Патната исправа за странец се одзема кога:

-  дополнително се утврди дека пред денот на издавањето на патната исправа постоеле причините од член 124 на овој закон;
· дополнително настанат причините од член 124 на овој закон;
· дозволата за престој му престане;
· странецот е протеран од Република Македонија или му е одземено правото на престој; 

· патната исправа е оштетена или на друг начин станала неупотреблива;
· направена е измена или дополнување на содржината на патната исправа, без знаење на надлежниот орган;
· нема фотографија или врз основа на фотографијата не може да се утврди идентитетот на странецот, или
· исправата ја поседува неовластено лице.

           Решение за одземање на патната исправа донесува Министерството за внатрешни работи, против кое странецот има право на жалба во рок од осум дена од денот на приемот на решението до надлежната Комисија на Владата на Република Македонија.

           Жалбата не го одлага извршувањето на решението.     
           Решението на надлежната комисија на Владата на Република Македонија ќе се донесе во рок од 15 дена од денот на поднесувањето на жалбата. 

            Против решението на надлежната комисија на Владата може да се поведе управен спор пред надлежен суд, согласно со Законот за управните спорови.

